
TIJORAT BANKLARI MOLIYAVIY 
BOSHQARISH TIZIMI SAMARADORLIGINI 
TAKOMILLASHTIRISH STRATEGIYASI
Kadirov Lutfullo Xalimovich
Osiyo texnologiyalar universiteti katta o‘qituvchisi

Elboboyev Hamid Fozil O‘g‘li 
talaba
E-mail: L.Qodirov@mail.ru 
ORCID: 0009-0006-1630-8220

Annotatsiya: Ushbu maqolada tijorat banklarining moliyaviy boshqaruv tizimini takomillashtirishga doir strategiyalar tahlil 
qilinadi. Jumladan, raqamli transformatsiya, sun’iy intellektdan foydalanish, integratsiyalashgan risklarni boshqarish va 
moliyaviy barqarorlikni ta’minlashga xizmat qiluvchi zamonaviy yondashuvlar ko‘rib chiqilgan. Tadqiqotda O‘zbekiston 
bank tizimi misolida ilg‘or xorijiy tajribalar bilan solishtirma tahlillar o‘tkazilgan.

Kalit soʻzlar: tijorat banklari, moliyaviy boshqaruv, strategiya, sun’iy intellekt, risklarni boshqarish, raqamli transformatsiya, 
progressiv bank biznesi, bank aktivlari, kredit tashkilotlari, bank infratuzilmasi.
Abstract: This article examines strategies for improving the financial management system of commercial banks. It 
particularly focuses on digital transformation, the use of artificial intelligence, integrated risk management, and modern 
approaches to ensuring financial stability. The study presents a comparative analysis of advanced international practices 
based on the example of Uzbekistan's banking system.

Key words: commercial banks, financial management, strategy, artificial intelligence, risk management, digital 
transformation, progressive banking, banking assets, credit institutions, banking infrastructure.
Аннотация: В статье рассматриваются стратегии совершенствования системы финансового управления 
коммерческих банков. В частности, анализируются цифровая трансформация, использование искусственного 
интеллекта, интегрированное управление рисками и современные подходы к обеспечению финансовой 
устойчивости. В исследовании представлен сравнительный анализ передового зарубежного опыта на примере 
банковской системы Узбекистана.

Ключевые слова: коммерческие банки, финансовый менеджмент, стратегия, искусственный интеллект, управление 
рисками, цифровая трансформация, прогрессивный банкинг, банковские активы, кредитные организации, 
банковская инфраструктура.

K I R I S H
Tijorat banklari mamlakat moliyaviy tizimining asosi bo‘lib, iqtisodiy barqarorlik va investitsion muhitga 

to‘g‘ridan-to‘g‘ri ta’sir ko‘rsatadi. Moliyaviy boshqaruv tizimining samaradorligi esa bankning rentabelligi, likvidligi 
va raqobatbardoshligining asosiy mezonlaridan biri hisoblanadi. So‘nggi yillarda moliyaviy texnologiyalar 
taraqqiyoti, mijozlar talab va ehtiyojlarining o‘zgarishi, shuningdek, bozor xavf-xatarlarining ortib borishi banklar 
oldiga yangicha yondashuvlar asosida boshqaruv tizimini qayta ko‘rib chiqishni talab qilmoqda.

Hozirgi zamonaviy iqtisodiyotda barcha xo‘jalik yurituvchi subyektlarning faoliyati o‘zaro chambarchas 
bog‘liqdir. Iqtisodiyotning real sektori korxonalari boshqa tashkilotlar, xomashyo yetkazib beruvchilar, 
mijozlar, investorlar va kreditorlar bilan moliyaviy munosabatlarni amalga oshirishda doim bank xizmatlaridan 
foydalanadilar. O‘z navbatida, tijorat banklari uchun korxonalar asosiy mijozlar, qarz oluvchilar va yirik 
omonatchilar hisoblanadi. Tijorat banklari va korxonalar o‘rtasidagi hamkorlik zarur va o‘zaro manfaatlidir. Biroq 
milliy iqtisodiyotdagi holat tahlili shuni ko‘rsatadiki, O‘zbekistonda banklar va korxonalar integratsiyalashuv 
salohiyatidan to‘liq foydalanilmagan, jahon amaliyotida esa ularning hamkorlik shakllari va vositalari hali to‘liq 
joriy etilmagan.

Mamlakatimiz qonunchiligiga muvofiq, tijorat banklari korxonalarga quyidagi operatsiyalarni amalga 
oshiradilar: jismoniy va yuridik shaxslarning bank hisobvaraqlarini ochish va yuritish; jismoniy yoki yuridik 
shaxslar bilan tuzilgan shartnomalar asosida mulkni ishonchli boshqarish; chet el valyutasi bilan naqd va naqd 
pulsiz operatsiyalarni amalga oshirish; inkasso va kassa xizmatlari ko‘rsatish; depozitlar bo‘yicha mablag‘larni 
jalb qilish; uchinchi shaxslardan pul majburiyatlarining bajarilishini talab qilish huquqini olish (faktoring); mijoz 
bilan tuzilgan shartnomaga muvofiq qimmatli qog‘ozlarni boshqarish; hujjatlar yoki qimmatbaho narsalarni 
saqlash uchun maxsus binolar yoki ular ichidagi seyflarni ijaraga berish; bank kartalarini chiqarish va ularni 
qayta ishlash, boshqa tashkilotlar, shu jumladan boshqa moliya institutlari bilan hamkorlikda bank kartalariga 
xizmat ko‘rsatish va boshqa xizmatlar [1].

Moliyaviy boshqaruv nafaqat hisob-kitoblarni yuritish, balki bank kapitalining optimal tuzilmasini 
shakllantirish, aktiv va passivlarni muvozanatlashtirish, rentabellik va likvidlikni ta’minlash, shuningdek, risklarni 
boshqarish strategiyalarini ishlab chiqishni ham o‘z ichiga oladi.

Xalq xo‘jaligida turli mulkchilik shakllariga mansub bo‘lgan korxona va firmalar mavjud bo‘lib, ular doimo 
bir-biri bilan uzviy bog‘liqdir. Korxona va tashkilotlar o‘zaro manfaatli savdo aloqalarini o‘rnatganligi sababli ular 
o‘rtasidagi hisob-kitoblar orqali mazkur munosabatlar tartibga solinadi. Ushbu hisob-kitoblarni amalga oshirish 
uchun maxsus tizim mavjud bo‘lishi lozim. Agar bitta bank ushbu hisob-kitoblarga xizmat ko‘rsatsa, to‘lovlar tez 
va qulay tarzda amalga oshiriladi, ya’ni hisob-kitoblar bir bank ichida bajariladi va ma’lum summa bir korxona 
hisobvarag‘idan boshqasiga o‘tkaziladi. Ammo agar firmalar turli bank xizmatlaridan foydalansalar, u holda 
to‘lovni bir bankdan ikkinchisiga o‘tkazish uchun maxsus to‘lov tizimidan foydalanish zarur bo‘ladi. Bunday 
to‘lov tizimi arzon, ishonchli va xavfsiz bo‘lishi kerak.

Tijorat banklarida moliyaviy boshqaruvni takomillashtirishda sun’iy intellekt (AI) texnologiyalarining 
qo‘llanilishi dolzarb ahamiyat kasb etmoqda. Quyidagilar asosiy foydali yo‘nalishlar hisoblanadi:

AI asosida risklarni modellashtirish;
Kreditga layoqatlilikni baholashda katta hajmdagi ma’lumotlarni (big data) tahlil qilish;
Operatsion xarajatlarni avtomatlashtirish orqali kamaytirish;
Chatbotlar yordamida mijozlar bilan interaktiv aloqa o‘rnatish.

M A V Z U G A  O I D  A D A B I Y O T L A R  S H A R H I
Xorijiy iqtisodchi olimlar – O. A. Bogdankevich [2], S. L. Ermakov, Yu. N. Yudenkov [3], A. M. Tavasiev, 

V. D. Mexryakov, O. I. Larina [4], A. A. Volkov [5], A. I. Goncharov, M. V. Goncharova va boshqalar tijorat 
banklarining moliyaviy boshqaruv tizimini tashkil etish va uning samaradorligini oshirish bo‘yicha keng ko‘lamli 
ilmiy tadqiqotlar olib borganlar [6].

Mamlakatimiz iqtisodchilari – L. Qodirov [7], S. Norqobilov, X. Dadaboyeva, U. Jo‘rayev [8], M. U. Ahmedov 
[9] o‘z tadqiqotlarida tijorat banklarining moliyaviy boshqaruv tizimini takomillashtirishga doir kompleks tashkiliy 
asoslar va mexanizmlarni shakllantirish yo‘nalishida keng ko‘lamli ilmiy izlanishlar olib borganlar.

T A D Q I Q O T  M E T O D O L O G I YA S I
Tadqiqot jarayonida induksiya va deduksiya, tizimli tahlil, sun’iy intellekt texnologiyalaridan foydalanish, 

mantiqiy tahlil hamda mantiqiy abstraksiya usullaridan keng foydalanildi.

T A H L I L  V A  N A T I J A L A R
Bank – valyuta va qimmatli qog‘ozlar bilan turli operatsiyalarni amalga oshiradigan, moliyaviy, yuridik 

hamda jismoniy xizmatlar ko‘rsatadigan moliya-kredit tashkiloti hisoblanadi. Bank tizimi bugungi kunda bozor 
iqtisodiyotining eng muhim va ajralmas tuzilmalaridan biridir. Banklar faoliyati tarixan tovar ishlab chiqarish va 
aylanmasi bilan chambarchas bog‘liq holda rivojlangan.

O‘zbekiston bank tizimi ikki pog‘onali bo‘lib, uning yuqori bo‘g‘ini – O‘zbekiston Respublikasi Markaziy banki, 
quyi bo‘g‘ini esa tijorat banklari va mikrokredit tashkilotlari tomonidan ifodalanadi. Bugungi kunda O‘zbekiston 
bank tizimi barqaror faoliyat yuritib, xalqaro standartlarga moslashmoqda. So‘nggi yillarda kreditlash tartibining 
soddalashtirilishi va yillik foiz stavkalarining pasaytirilishi tadbirkorlar va xorijiy investorlar uchun qulay shart-
sharoitlar yaratmoqda.

Moliya sohasini izchil isloh qilish jarayonida bir qator chora-tadbirlar amalga oshirilib, bank faoliyatini 
takomillashtirish va sohada raqobat muhitini mustahkamlash uchun zarur huquqiy asoslar yaratildi. Jumladan, 
xalqaro standartlarga mos keladigan va moliya sektoriga xorijiy investitsiyalarni jalb etishga xizmat qiluvchi 
“O‘zbekiston Respublikasi Markaziy banki to‘g‘risida”, “Banklar va bank faoliyati to‘g‘risida”, “Valyutani tartibga 
solish to‘g‘risida” hamda “To‘lovlar va to‘lov tizimlari to‘g‘risida”gi qonunlar qabul qilindi.

Bank tizimidagi risklar – kredit, likvidlik, foiz stavkalari, bozor va operatsion risklar o‘zaro bog‘liq bo‘lib, 
mavjud holat tahlili iqtisodiy o‘zgarishlar va jamiyat ehtiyojlariga muvofiq bank sektorining rivojlanishiga to‘sqinlik 
qilayotgan tizimli muammolar mavjudligini ko‘rsatadi. Bular – bank sohasida davlat ishtirokining yuqori darajasi, 
davlat banklarida boshqaruv sifati va risklarni boshqarish tizimining sustligi, shuningdek, moliyaviy vositachilik 
darajasining pastligidir.

Shu boisdan, banklarda IRM – Integrated Risk Management modeli asosida risklarni yagona tizimda 
baholash va ularni real vaqt rejimida monitoring qilish dolzarb masalaga aylanmoqda. Mazkur yondashuv 
tezkor va ishonchli moliyaviy qarorlar qabul qilish imkoniyatini oshiradi.

Tijorat banklari kredit riskini quyidagi formulalar asosida baholash orqali vaqt va resurs tejamkorligini 
ta’minlaydi. Bu jarayon kredit riskidan kelib chiqadigan potensial zarar miqdorini aniq hisoblash imkonini beradi.

Yuqoridagilardan kelib chiqib, kredit riskini minimallashtirish yoki kamaytirish uchun quyidagi choralarni 
amalga oshirish zarur:

kredit miqdori va garov miqdori hamda sifatining mutanosibligini ta’minlash;
mijozlarga kredit ajratish jarayonini soddalashtirish orqali ularga qulaylik yaratish;
bank resurslarining barqarorligini hamda bank xizmatlari sifatini oshirish;
bank xodimlarining malaka va kasbiy saviyasini oshirish [10].
Moliyaviy xizmatlardan foydalanish imkoniyatlarini kengaytirish, hududiy bank infratuzilmasini rivojlantirish 

va barcha aholi punktlarida bir xil sifatdagi xizmatlar ko‘rsatishni ta’minlash bo‘yicha qo‘shimcha chora-
tadbirlar ko‘rish zarur. Zamonaviy moliyaviy texnologiyalar asosida bank xizmatlarini avtomatlashtirish, 
axborot xavfsizligini ta’minlash, shuningdek, inson omilining ta’sirini minimallashtirishga qaratilgan islohotlarni 
jadallashtirish lozim [11].

Hozirgi kunda O‘zbekistondagi 31 ta bankdan 13 tasida davlat ishtiroki mavjud bo‘lib, ushbu banklarning 
kapitali bank tizimi jami aktivlarining 87 foizidan, aktivlari esa 85 foizidan ortig‘ini tashkil etadi. Ushbu tizimni 
isloh qilish bo‘yicha strategik chora-tadbirlar O‘zbekiston Respublikasi Prezidentining 2020–05–12 sanasidagi 
PF–5992-son Farmonida belgilab berilgan. Unda bank sektorini rivojlantirishning asosiy yo‘nalishlari va 
2020–2025-yillarga mo‘ljallangan “Yo‘l xaritasi” shaklida amalga oshiriladigan chora-tadbirlar tasdiqlangan.

Islohotlarning asosiy maqsadi – strategik samaradorlikni oshirish, moliyaviy barqarorlikni ta’minlash, 
davlat ulushini qisqartirish, moliyaviy xizmatlarning sifat va mavjudligini yaxshilashdan iborat. Strategiyada 
2025-yilgacha quyidagi natijalarga erishish belgilangan:

1-jadval. O‘zbekiston bank tizimidagi asosiy ko‘rsatkichlar va islohot yo‘nalishlari

Ko‘rsatkich / Islohot yo‘nalishi Holat (hozir) Maqsad (2025-yilgacha)

Bank tizimidagi davlat ishtiroki 31 ta bankdan 13 tasi (aktivlarning 
85%, kapitalning 87%)

Davlat ulushisiz banklar ulushini 
15%dan 60% gacha oshirish

Xususiy sektor oldidagi banklar 
majburiyatlari 28% 70%

Nobank kredit tashkilotlari ulushi 0,35% 4%

Davlat ishtirokidagi banklar soni 13 ta Kamida 3 ta bankka xorijiy strategik 
investor jalb qilish

Banklarda risklarni boshqarish IRM joriy qilinishi bosqichida Real vaqt rejimida monitoring

bank tizimidagi aktivlarda davlat ulushisiz banklar ulushini 15 foizdan 60 foizgacha oshirish;
banklarning xususiy sektor oldidagi majburiyatlar ulushini 28 foizdan 70 foizgacha yetkazish;
davlat ulushi mavjud bo‘lgan kamida uchta bankning ustav kapitaliga xorijiy strategik investorlarni jalb 

etish;
kreditlashning umumiy hajmida nobank kredit tashkilotlarining ulushini 0,35 foizdan 4 foizgacha oshirish 

[12].
Bugungi global moliyaviy bozor sharoitida O‘zbekiston bank tizimining raqobatbardoshligi tijorat banklarining 

investitsion faoliyatini faollashtirishga bog‘liq. Bu esa ularni qimmatli qog‘ozlar bozorida faol ishtirok etishga 
undaydi. Xalqaro tajriba shuni ko‘rsatadiki, bank marjasining pasayishiga depozit stavkalarining tushirilishi 
va kredit stavkalarining o‘sishi o‘rtasidagi nomutanosiblik sabab bo‘lmoqda. Natijada tijorat banklari kredit 
faoliyatidan qimmatli qog‘ozlar bilan ishlashga o‘tmoqda.

Moliyaviy bozorlarning globallashuvi va xalqarolashuvi sharoitida tijorat banklarining asosiy ustunliklaridan 

biri – ularning investitsiyaviy salohiyatini kengaytirish hisoblanadi. Amalga oshirilayotgan chora-tadbirlar 
natijasida O‘zbekiston tijorat banklari xorijiy investorlar uchun tobora jozibador bo‘lib bormoqda. Bu nufuzli 
xalqaro moliyaviy institutlarning O‘zbekiston banklariga bo‘lgan ishonchining ortib borayotganidan dalolatdir.

Shubhasiz, jahon moliya bozorida O‘zbekiston bank sektorining nufuzi oshmoqda. So‘nggi yillarda 
rivojlanayotgan bozorlar, jumladan O‘zbekiston iqtisodiyoti ham, xorijiy investorlar e’tibor markazida bo‘lib, 
banklar faoliyatida ularning ishtiroki faollashishi kutilmoqda.

X U L O S A  V A  T A K L I F L A R
So‘nggi o‘n yillik O‘zbekiston uchun o‘ziga xos “o‘zgarishlar davri”ga aylandi. Mamlakatimizda bozorga 

asoslangan ko‘p tuzilmali iqtisodiyotni shakllantirishga qaratilgan keng ko‘lamli islohotlar amalga oshirilmoqda. 
Bu jarayonda kuchli va barqaror rivojlanayotgan bank sektorini yaratish muhim o‘rin egallaydi. Mustaqillik 
yillarida bank sektori monobank tizimidan bozor iqtisodiyoti talablariga mos keladigan zamonaviy bank tizimiga, 
universal banklar modeliga bosqichma-bosqich o‘tdi.

O‘zbekistonda zamonaviy bank tizimini yaratish jarayoni bosqichma-bosqich amalga oshirildi. Bank 
sektorini liberallashtirish jarayonida keskin choralar emas, balki sifatli va o‘z vaqtida islohotlarni amalga 
oshirishga e’tibor qaratildi.

Hozirgi davrda mamlakatimiz oldida zamonaviy bank infratuzilmasiga ega, samarali faoliyat yurituvchi 
bank sektorini shakllantirish vazifasi turibdi. Isloh qilinayotgan bank tizimi doirasida banklarni xususiylashtirish, 
bank kapitaliga xorijiy va mahalliy investitsiyalarni jalb qilish, ularning faoliyatini tijoratlashtirish, tadbirkorlik 
tuzilmalarining bank moliyalashtirish imkoniyatlarini kengaytirish hamda omonatchilarning bank tizimiga bo‘lgan 
ishonchini mustahkamlash orqali moliyaviy erkinlikni kengaytirish ko‘zda tutilmoqda.

O‘rta muddatli istiqbolda mamlakatimizda bank sektorini rivojlantirish borasida ikkita asosiy strategik vazifa 
belgilangan. Birinchidan, banklarning moliyaviy barqarorligini oshirish va ichki bozorda moliyaviy xizmatlar 
turlarini kengaytirish. Ikkinchidan, O‘zbekiston banklarining xalqaro kapital bozorlarida faolligini oshirish. Ushbu 
chora-tadbirlar mamlakatning globallashayotgan jahon iqtisodiyotiga integratsiyalashish istagi va tayyorligini 
namoyon etadi.

Ichki nuqtai nazardan, barqaror banklarning moliyaviy holatini mustahkamlash, muammoli banklarni 
bozordan chiqarish, bank kapitallashuvi darajasi va kapital sifatini oshirish, bank xizmatlari ko‘lamini kengaytirish, 
shuningdek, banklar va real sektor o‘rtasidagi hamkorlikni kuchaytirishga alohida e’tibor qaratilmoqda. Bu orqali 
O‘zbekiston bank sektorining rivojlanish ko‘rsatkichlarini xalqaro standartlar darajasiga olib chiqish maqsad 
qilingan.

Shuni alohida ta’kidlash joizki, O‘zbekiston bank tizimi oldida murakkab va ko‘p qirrali vazifalar mavjud, biroq 
ularni hal etish bo‘yicha mavjud salohiyat va belgilangan islohotlar istiqbollari ijobiy ko‘rinmoqda. Shubhasiz, 
bank tizimining zaruriy rivojlanishi o‘z-o‘zidan amalga oshmaydi, balki faoliyat samaradorligini oshirish, tizimni 
erkinlashtirish va zamon talablari asosida isloh qilish orqali erishiladi. Bu esa butun mamlakat iqtisodiyotining 
barqaror o‘sishini ta’minlash uchun mustahkam poydevor yaratadi.

